
M.A., PhD(c), Urganch davlat universiteti  

tayanch doktoranti, sardor.a@urdu.uz  
 

MINTAQA IQTISODIYOTINI RIVOJLANTIRISHDA STARTAP LOYIHALARDAN 
FOYDALANISHNING XORIJ TAJRIBASI 

 
 

http://dx.doi.org/10.5281/zenodo.20155825 
 
 
Annotatsiya: Ushbu maqolada mintaqa iqtisodiyotini rivojlantirishda startap loyihalardan 

foydalanishning xorij tajribasi tahlil qilingan. Tadqiqot doirasida Estoniya, Singapur va Isroil kabi 
davlatlarning startap ekotizimlari, ularning mintaqaviy iqtisodiy o'sishga ta'siri va davlat tomonidan 
amalga oshirilgan siyosat choralari ko'rib chiqilgan. Tadqiqot natijalari shuni ko'rsatadiki, 
muvaffaqiyatli startap ekosistemalari uchta asosiy ustun raqamli infratuzilma, qo'llab-quvvatlovchi 
davlat siyosati va xususiy sektor hamkorligi asosida qurilgan. Shuningdek, maqolada, mazkur xorij 
tajribalarini mahalliy sharoitga moslashtirishning amaliy tavsiyalari taqdim etilgan. 

Kalit so’zlar: Startap ekotizim, mintaqaviy iqtisodiyot, innovatsiya siyosati, tadbirkorlik 
ekotizimi, raqamli infratuzilma, venchur kapital, iqtisodiy rivojlanish, xorij tajribasi. 

Keywords: startup ecosystem, regional economy, innovation policy, entrepreneurship 
ecosystem, digital infrastructure, venture capital, economic development, international experience. 

 
KIRISH 

Bugungi globallashuv va iqtisodiyotni raqamlashtirish sharoitida mintaqaviy iqtisodiy 
rivojlanishning yangi modellarini izlash zarurati kuchaymoqda. An'anaviy sanoat va resurs qazib 
olishga asoslangan iqtisodiyotlar o'z salohiyatini borgan sari yo'qotmoqda, shu bois innovatsion 
tadbirkorlik va startap loyihalar mintaqaviy iqtisodiy siyosatning e’tibor markaziga chiqmoqda [1]. 

Startap ekotizimlari hukumat, xususiy sektor, ta'lim muassasalari va moliyaviy institutlarning 
o'zaro hamkorligi asosida shakllanadigan dinamik muhit sifatida mintaqalarda yangi ish o'rinlari 
yaratish, eksport salohiyatini oshirish va texnologik innovatsiyalarni rag'batlantirish bo'yicha 
muhim omil hisoblanadi. Xususan, kichik davlatlar va rivojlanayotgan mintaqalar uchun startap 
ekotizimlarini shakllantirishni eng samarali yo'llaridan biri sifatida ko'rib chiqilmoqda. 

O'zbekistonda 2023-yilda qabul qilingan “O’zbekiston – 2030” innovatsion rivojlanish 
strategiyasi va startaplarni davlat tomonidan qo'llab-quvvatlash bo'yicha bir qator dasturlar joriy 
etilgan bo'lsa-da, xalqaro tajribadan to'liq foydalanish imkoniyatlarini o’rganish muhim ahamiyat 
kasb etadi. Shu sababli, dunyodagi eng muvaffaqiyatli startap ekotizimlarini tahlil qilish va ularning 
mintaqaviy iqtisodiy rivojlanishga ta'sirining asosiy mexanizmlarini aniqlash lozim.  

 
METODOLOGIYA 

Ushbu tadqiqot qiyosiy-tahliliy yondashuv asosida amalga oshirildi. Asosiy metodlar: (1) 
tizimli adabiyotlar tahlili asosida Web of Science, Scopus va OECD ma'lumotlar bazalarida 2015–
2025-yillar oralig'ida chop etilgan 60 dan ortiq ilmiy maqola va hisobot ko'rib chiqildi; (2) holat 
tadqiqoti (case study) yordamida Estoniya, Singapur va Isroilning startap ekotizimi rivojlanish 

mailto:sardor.a@urdu.uz
http://dx.doi.org/10.5281/zenodo.20155825


 
«MA’MUN SCIENCE» JURNALI  |  ЖУРНАЛ «MAMUN SCIENCE»  |  JOURNAL OF MAMUN SCIENCE                                                   №4 | 2026  

17 

tajribasi batafsil o'rganildi; (3) qiyosiy tahlil asosida mintaqaviy iqtisodiy ko'rsatkichlar (YaIM 
o'sishi, ish o'rinlari, eksport hajmi) va ekotizim rivojlanish indekslari (StartupBlink, Global 
Innovation Index) asosida solishtirma tahlil o'tkazildi. 

 
ADABIYOTLAR TAHLILI 

Tadbirkorlik ekotizimlari nazariyasi doirasida bir qator modellar olimlar tomonidan ishlab 
chiqilgan. Jumlandan, Babson kolledji professori Isenberg tomonidan taklif etilgan modelga ko'ra, 
muvaffaqiyatli ekotizim madaniyat, bozor imkoniyatlari, inson kapitali, moliyalashtirish 
mexanizmlari, qo'llab-quvvatlovchi institutlar va siyosat kabi oltita elementning o'zaro ta'siri 
asosida shakllanadi [2]. Ushbu yondashuv keyinchalik OECD tomonidan mintaqaviy siyosatga 
qo'llashda keng qo'llanildi. 

Mintaqaviy iqtisodiy rivojlanish kontekstida startap ekotizimlari bilan bog'liq tadqiqotlar soni 
so'nggi o'n yilda keskin oshdi. Olimlar Audretsch va Belitski 267 ta Yevropa mintaqasi bo'yicha 
o'tkazilgan tadqiqotda startap faolligi va mintaqaviy yalpi qo'shilgan qiymat o'rtasidagi munosabat 
ekotizim turiga qarab sezilarli farq qilishini aniqlashgan [3].  

Yana bir tadqiqotda korporativ akseleratorlar turli geografik mintaqalardagi tadbirkorlik 
ekosistemalari o'rtasida ko'prik vazifasini o'tashi mumkinligini startaplarning xalqarolashishi, 
manbalar bazasini kengaytirish va eng yaxshi amaliyotlarni almashinuvi orqali yoritib berishgan 
[4]. Ushbu mexanizm, ayniqsa, chekka mintaqalar uchun muhim ahamiyat kasb etadi. 

Shuningdek, Isroillik tadqiqotchilar Raphael Bar-El va Liran Maymoni tomonidan o’tkazilgan 
tadqiqotda 202 ta startap ishtirokidagi so'rovnoma asosida chekka mintaqa startaplari markaziy 
mintaqa startaplariga nisbatan davlat moliyaviy qo'llab-quvvatlamasiga ko'proq tayanishini aniqladi 
[5]. Bu holat struktural bozor muvaffaqiyatsizligini ko'rsatib, maqsadli siyosiy aralashuvlar 
zarurligini tasdiqlamoqda. 

VentureWell tashkiloti tomonidan olib borilgan tadqiqot natijalari global miqyosda startap 
ekosistemalari mintaqaviy iqtisodiy o'sishda hal qiluvchi rol o'ynashini, ammo bu rol faqat ekotizim 
manfaatdor tomonlari yetarli ko'nikma, yo'naltirish va resurslar bilan ta'minlanganda namoyon 
bo'lishini ta'kidlaydi [6]. 

StartupBlink platformasining keng qamrovli tahlillariga ko'ra, zaif yoki mukammal 
bo’lmagan ekotizimlar individual iste'doddan (inson kapitali) qat'i nazar imkoniyatlarni cheklaydi 
va taraqqiyotni sekinlashtiradi [7]. Hukumatlar va davlat tashkilotlari bu muhitni shakllantiruvchi 
asosiy kuchga ega: biznes muhitini yaxshilash, infratuzilmani qo'llab-quvvatlash va siyosatni 
innovatorlar talablariga moslash orqali startaplar yordamida barqaror iqtisodiy ta'sir yaratish 
mumkin. 

Interreg Europe tadqiqotlarida Riga shahri tajribasi o’rganilgan. Bunga ko’ra, hududda 
alohida startaplarga emas, balki ekotizim miqyosidagi faoliyatlarga resurslarni yo'naltirish orqali 
startuplar soni sezilarli ravishda ortgan va bu investitsiyalar samaradorligini maksimallashtirdi [8]. 
Ushbu model boshqa shahar va mintaqalar uchun ham namuna sifatida xizmat qiladi. 
 
NATIJALAR & MUHOKAMA 

Estoniya bugungi kunda aholi jon boshiga to'g'ri keladigan yakkashoxlar (unicorn) soni 
bo'yicha dunyoda birinchi o'rinda turadi. Skype, Bolt, Wise, Pipedrive va Veriff kabi global 
kompaniyalarni yaratgan ushbu ekotizimning ildizlari 1990-yillarning o'rtalariga borib taqaladi. 
Estoniya hukumati mustaqillikning dastlabki yillaridan boshlab raqamli infratuzilmaga sarmoya 
kiritishni ustuvor yo'nalish deb belgiladi. Buning natijasida hozirda barcha davlat xizmatlari onlayn 
rejimda taqdim etiladi, kompaniyani ro'yxatdan o'tkazish atigi 15 daqiqa talab qiladi va davlat 
ma'lumotlarini xavfsiz almashish uchun X-Road tizimi ishga tushirilgan. Bu raqamli infratuzilma 
startaplar uchun friksion xarajatlarini keskin kamaytirdi. 2014-yilda ishga tushirilgan e-rezidentlik 
dasturi Estoniya startap modelining noyob unsuri bo'lib, dunyodagi istalgan kishiga onlayn rejimda 
Estoniyada kompaniya ro'yxatdan o'tkazish va boshqarish imkonini beradi [9]. 2023-yilga kelib e-
rezidentlar tomonidan taxminan 4 600 ta kompaniya tashkil etilgan bo'lib, bu Estoniyada ro'yxatdan 
o'tkazilgan yangi kompaniyalarning beshdan bir qismini tashkil etdi. Startup Estonia hukumat 

dasturi esa 10 million evrolik (Yevropa Mintaqaviy Rivojlanish Fondi mablag'lari) byudjet bilan 
2029-yilgacha startaplarni moliyalashtirish, mentorlik va global bozorlarga chiqishda qo'llaydi [10]. 

Singapur bugungi kunda dunyo miqyosida eng dinamik startap ekotizimlaridan birini 
yaratgan. 184 mlrd singapur dollariga baholangan ekotizim 4 500 dan ortiq erta bosqichdagi 
kompaniyalar, 220 dan ortiq inkubator va akseleratorlarni o'z ichiga oladi. Singapur hukumatining 
startap siyosati 1980-yillardan boshlangan uzoq muddatli strategik rejalashtirishga asoslanadi [11]. 
Iqtisodiyotni sanoatdan bilim iqtisodiyotiga o'tkazish maqsadida hukumat Tadqiqot, Innovatsiya va 
Tadbirkorlik (RIE) dasturlarini amalga oshirdi. 2021–2025-yillar uchun 18,9 mlrd singapur dollari 
yoki mamlakatning YaIMining bir foizi miqdorida mablag' ajratildi. Singapurning startap siyosatida 
davlat-xususiy hamkorlik modeli markaziy o'rin egallaydi. Enterprise Singapore tashkiloti Startup 
SG Founders Grant orqali har bir startapga 50 000 singapur dollarigacha moliyaviy yordam 
ko'rsatadi. Osiyo Taraqqiyot Bankining tahlillariga ko'ra, hukumat mahalliy venchur kapital 
fondlarini rivojlantirishni rag'batlantirib, xorijiy fondlarni ham mamlakatda ofis ochishga jalb qildi; 
bunda xususiy venchur kapital fondlariga hukumat mablag'larini qo'shish yo'li bilan investitsiyalar 
hajmi sezilarli darajada oshirildi [12]. Singapurning BLOCK71 innovatsion markazi San-Fransisko, 
Jakarta, Noya va boshqa shaharlardagi munosib tashkilotlar bilan hamkorlik qiladi. Ushbu global 
tarmoq Singapur startaplariga bozorga kirishda raqobatdosh ustunlik beradi. 

Isroil global miqyosda bilimlar yaratish bo'yicha yetakchi o'rinlardan birini egallaydi va 
tadqiqot-ishlanma (R&D) hamda patent arizalari ko'rsatkichlari bo'yicha dunyoda oldingi o'rinlarda 
turadi. Biroq innovatsion faoliyat metropoliten mintaqada (Tel-Aviv va uning atrofida) yuqori 
darajada to'planib qolgan va siyosat innovatsiyani chekka hududlarga kengaytirishga yo'naltirilgan. 
Isroillik professorlar tomonidan o’tkazilgan tadqiqot 157 ta Tel-Aviv metropoliten mintaqasidagi va 
45 ta Be'er-Sheva chekka shahridagi startapni qamrab olgan so'rovnoma asosida bir muhim xulosa 
chiqaradi: chekka mintaqadagi startaplar davlat moliyaviy qo'llab-quvvatlash dasturlariga markaziy 
mintaqadagilarga nisbatan ancha ko'proq tayanadi [5]. Bu holat tarkibiy bozor muvaffaqiyatsizligini 
ko'rsatib, maqsadli siyosiy aralashuvlar zarurligini tasdiqlamoqda. Isroil tajribasi shuni ko'rsatadiki, 
ochiq innovatsiya va xalqaro aloqalarga ega startaplar tashqi ekotizim resurslariga alohida bog'liq.  

Uchta mamlakat tajribasini qiyosiy tahlil qilar ekanmiz, muvaffaqiyatli startap 
ekotizimlarining bir nechta umumiy xususiyatlarini aniqladik: 

(i) Birinchidan, raqamli infratuzilma — barcha uchala mamlakat ham raqamli asosga 
sarmoya kiritishni ustuvor yo'nalish deb belgilagan. Estoniya X-Road va raqamli 
identifikatsiya tizimi, Singapur esa sun'iy intellekt va bulut hisoblash infratuzilmasiga 
katta sarmoya kiritgan. 

(ii) Ikkinchidan, maqsadli davlat siyosati — tender va moliyalashtirish dasturlari 
(Singapurda RIE, Estoniyada Startup Estonia, Isroilda davlat moliyalashtirish 
sxemalari) startap ekotizimlarining o'ziga xos ehtiyojlariga moslashtirilgan.  

(iii) Uchinchidan, xususiy sektorning faol ishtiroki — venchur kapital, biznes-anjel 
tarmoqlari va korporativ akseleratorlar ekotizimning barqarorligini ta'minlaydi.  

(iv) To'rtinchidan, ta'lim va iste'dod ekotizimi — startap madaniyatini erta bosqichdan 
shakllantirishga yo'naltirilgan ta'lim tizimlari muhim rol o'ynaydi. 

 
XULOSA 

Xorij tajribasini tahlil qilish asosida quyidagi xulosalar chiqarildi. Birinchidan, startap 
ekotizimlari mintaqaviy iqtisodiy rivojlanishning kuchli katalizatori bo'lib xizmat qiladi, ammo bu 
ta'sir faqat davlat siyosati, xususiy sektor ishtiroki va akademik hamkorlikning uyg'unlashishi orqali 
amalga oshiriladi. Ikkinchidan, raqamli infratuzilmaga dastlabki sarmoya keyingi bosqichlarda 
startaplar uchun zarur xarajatlarni sezilarli darajada kamaytiradi. 

Uchinchidan, chekka mintaqalar uchun alohida maqsadli startap siyosat choralari zarur, 
chunki standart ekotizim qo'llab-quvvatlash vositalarining samaradorligi ular uchun pastroqligi 
aniqlandi. To'rtinchidan, xalqaro hamkorlik va tarmoqlar mahalliy startaplarga global bozorlarga 
chiqish imkonini beradi va bu orqali mintaqaviy iqtisodiy ta'sir kuchayadi. 

